
FAMPITAM-BAOVAO 
 

Miova endrika ary tsy ho adino intsony ny tanànan'i Sambava hoy ny Filoham-
pirenena Andry RAJOELINA nandritra ny fitokanana ireo lalana efa nampitairaina ny 
vahoakan'i Sambava nandritra ny taona maro. Nanombohany ny fitsidihana izay 
ataony any amin'ny Faritra SAVA manomboka androany 29 oktobra 2021 ny 
fitokanana ny Avenue de l’Emergence,  lalana rarivato migodàna mirefy 785m mivoaka 
amin'ny moron-dranomasina izay efa fampanantenan’ny Filoha ny vahoakan'i 
Sambava. Efa napetraka manerana izany lalana izany ihany koa ny jiro mandeha 
amin’ny herin’ny masoandro mba hanazavana izany sy ho fanatsarana ny endriky ny 
tanàna. Tsy ny mponina any an-toerana ihany no hisitraka izao fotodrafitrasa izao fa 
natao ihany koa mba hanintona mpizaha tany. 

Nohajariana natao béton armé ihany koa ny lalana eo Antaimby ary hahazo 
tombony lehibe amin'izany ireo tsena sy fivarotana maro manemitra izany lalana 
izany. Ho fampihenana ny fitohanan'ny fifamoivozana eo antampon-tanànan'i 
Sambava dia nohajariana natao ho rarivato ihany koa ny lalana mirefy 1km500m 
mitohy hatrany Analamandrofo.  

Dingana iray lehibe amin’ny fampandrosoana ny Faritra SAVA ihany koa ny 
fahavitan’ny BCMM na ny Birao miadidy ny soram-pananana ny harena an-kibon’ny 
tany ao Sambava. Ity notokanana eto Sambava androany ity dia anisan'ireo biraon'ny 
BCMM miisa 12 manerana ny Nosy. Tsy mila mandeha any Antsiranana intsony ny 
vahoakan’i SAVA manomboka izao vao afaka mikarakara ireo antotan-taratasy 
mikasika ny fitrandrahana harena an-kibon’ny tany toy ny fangatahana "permis 
minier". Mizotra mankany amin’ny fametrahana ny fampandrosoana isam-paritra ny 
fitondram-panjakana ary fanatsarana ny fitantanana ifotony toy izao no ahafahana 
mitondra ny fampandrosoana sahaza sy mendrika ny vahoaka isaky ny Faritra. 
Nanambara ny Filoha Andry RAJOELINA fa tsy ny lavanila ihany no harena misy 
amin’ity faritra ity fa ao koa ireo harena an-kibon’ny tany isan-karazany izay antony 
maha manan-danja ny fametrahana ity birao ity. 

Taorian’ireo fitokanana fotodrafitrasa nataon’ny Filoha Andry RAJOELINA tao 
Sambava dia nihaona tamin’ny vahoaka tany an-toerana izay tonga maro be teo 
amin’ny Kianjan'i Sambava ny tenany. 

Nibahana tao anatin’ity fihaonana ity ny resaka vidina lavanila izay 
mampitaraina ireo mpamboly any an-toerana. Fantatra fa misy ireo mividy ny lavanila 
manta latsaky ny 75 000 ariary izay efa vidiny farany ambany napetraky ny 
Fitondram-panjakana. Manoloana izany dia nanambara ny Filoha fa tsy hijery fotsiny 
ny fanambakana ireto mpamboly ireto fa tsy maintsy hitondra vahaolana ho an’izany. 
Noho izany, apetraka manomboka izao ny “agrément” ho an’ny mpanondrana ka tsy 
maintsy apetraka ao anaty cahier des charges ny habetsaky ny lavanila 



ahondrany,  ireo mpanangom-bokatra miara-miasa aminy ary tsy maintsy hajainy ny 
vidina lavanila handraisany izany any amin’ny mpamboly, izany hoe tsy latsaky ny 75 
000 ariary. Anisan’ny olan’ity sehatra ity hoy hatrany ny Filoha Andry RAJOELINA ny 
tsy fampodian’ny mpanondrana ireo vola vahiny azony tamin’izany fanondranana 
lavanila izany eto Madagasikara. Miteraka faty antoka ho an’ny tantsaha sy ny 
mpamboly ary indrindra ho an’ny firenena anefa izany. 

Nambaran’ny Filoha nandritra ity fihaonana ity ihany koa fa efa maro tamin’ireo 
fotodrafitrasa nampanantenaina ny vahoakan’i Sambava no efa vita. Tahaka ireo 
lalana notokanana androany maraina sy ny lalana maman’i Dolorès izay 
nampikaikaika ny vahoaka teny an-toerana. Ao ihany koa ireo eo an-dalam-
pahavitana ankehitriny toy ny Kianja Manarapenitra sy ny “Gymnase” lehibe ary ny 
lapan’ny Fitsarana. 

